
Sigida 24 
Sidabana 
Banakisɛ don min tɛ se ka ye ɲɛ na ni mikorosikɔpu tɛ. Sidabana ye bana ye bana min bɛ don 
dɔɔni dɔɔni banakisɛ sɔrɔlen kɔ. Bi don in na, sidabanakisɛ bɛ diɲɛ fan bɛɛ. 

Sidabana bɛ kɛ sababu ye ka fari dɛsɛ ka banaw kɛlɛ. Bana wɛrɛw ka teli ka sidatɔ minɛ joona, i 
n’a fɔ kɔnɔboli, disidimi, sɔgɔsɔgɔnijɛ walima kansɛri. Bana suguya bɛɛ bɛ se ka sidatɔ faga ka a 
sababu kɛ fari tɛ se ka bana si kɛlɛ. 

Sidabana bɛ sɔrɔ ni sidatɔ joli, a lawaji walima ni a musoyaji donna mɔgɔ wɛrɛ joli la. Sida bɛ 
sɔrɔ: 

Sidatɔ fɛ 

kafoɲɔgɔnya, o ye 

sida sɔrɔsira 

telimanba dɔ ye. 

Pikirikɛlan ni lamu walima 

bolokoliminɛn, ni olu 

banakisɛ ma faga, o bɛ se 

ka sidabana yɛlɛma 

mɔgɔ la. 

Den bɛ sidabana sɔrɔ ba fɛ 

kɔnɔmaya waati, jiginni walima 

sindi senfɛ. (A ye gafe ɲɛ 398 

lajɛ walasa ka kunnafoni caman 

sɔrɔ yɛrɛtangacogo kan 

sidabana ma nin sira kofɔlen 

ninnu fɛ.) 

Sidatɔ joli kɛli mɔgɔ 

la ka a sɔrɔ a ma 

sɛgɛsɛgɛ ni 

sidabanakisɛ tɛ 

joli la. 

 

 

 

 

Mɔgɔ min kafoɲɔgɔnw ka ca, o tigi ka teli ka sida sɔrɔ. Hali kafoɲɔgɔnya siɲɛ kelen bɛ wasa kɛ 
bana in sɔrɔli la ni o ye a sɔrɔ bana in bɛ kafoɲɔgɔnw dɔ la kelen na. 

Sidabana tɛ sɔrɔ magaɲɔgɔnna gasan fɛ: O la, siga tɛ a la ko mɔgɔw bɛ se ka u tɛgɛ don 
sidatɔ bolo, ka tulonkɛ a fɛ, ka dumunikɛ a fɛ walima ka baarakɛ fɛ. Sidabana tɛ se ka sɔrɔ 
dumuni, ji, fɛnɲɛnɛmaniw, ɲɛgɛnw walima foroba jifilenw fɛ. O la nafa tɛ a la ka banabagatɔ 
mabɔ mɔgɔ tɔw la. Ni aw ye gafe ɲɛ 401 ka ladilikanw bato, aw bɛ se ka sidatɔ ladon. 

Nin nafa ka bon: Mɔgɔ bɛ se ka sidabana sɔrɔ mɔgɔ fɛ ka a sɔrɔ a yecogo la bana tɛ a la. 
Sidabanakisɛ bɛ se ka don mɔgɔ joli la ka kalo caman walima san caman kɛ ka a sɔrɔ a bana 
taamasiɲɛ kunfɔlɔw ma ye, nka o waati kɔnɔ, o tigi bɛ se ka banakisɛ yɛlɛma mɔgɔ wɛrɛ la 
kafoɲɔgɔnya senfɛ walima pikiribiɲɛ fɛ. Sira kelen min bɛ se ka a to a ka dɔn ko sida tɛ aw la, o 
de ye jolisɛgɛsɛgɛ ye. Sidabanakisɛ bɛ mɔgɔ min joli la, a bɛ fɔ o ma tubabukan na ko 
seropozitifu (séropositif). 

1 Sidabanakisɛ taamasiɲɛw 
A daminɛ na, bana taamasiɲɛ caman tɛ bange, wa sidabana taamasiɲɛw kɛcogo tɛ kelen ye 
mɔgɔw la. A ka ca a la bana wɛrɛw de taamasiɲɛw bɛ bange, dimi tɛ minnu na, wa fana u bɛ 
mɛn senna.  

Ni o taamasiɲɛ suguya caman bangera mɔgɔ min na ani ka a bana, o bɛ se ka kɛ sida ye (nka 
jolisɛgɛsɛgɛ de bɛ se ka a to a ko tiɲɛ ka dɔn): 

 a tigi fanga bɛ ban ka taa a fɛ; 

 kɔnɔboli banbali bɛ a tigi minɛ, min bɛ se ka tɛmɛ kalo kan, ani min bɛ to taa ni ka 
segin na; 

 farigan min bɛ mɛn ka tɛmɛ kalo kan, tuma dɔw la nɛnɛ bɛ a tigi minɛ walina a bɛ wɔsi 
sufɛ. 

Tamasiɲɛ kelen walima a caman bɛ se ka ye mɔgɔ la: 

 sɔgɔsɔgɔ gɛlɛn min ka ca ni kalo kelen ye; 

 dakɔnɔjoli min sababu ye safa ye (aw ye gafe ɲɛ 232 lajɛ); 

 gɛnɛgɛnɛ bɛ se ka bɔ fari fan bɛɛ (aw ye gafe ɲɛ 88 lajɛ);; 

 kurukuruw ni joliw, minnu bɛ bonya ka taa a fɛ wa furakɛli 
tɛ u kɛnɛya, kɛrɛnkɛrɛnnenya la a minnu bɛ bɔ dogoyɔrɔw 
ni bobara la; 

 a tigi sɛgɛnen don tuma bɛɛ; 

 sɔgɔsɔgɔnijɛ ni fari kalankalanni banbali ka teli ka sidatɔ 
minɛ (aw ye gafe ɲɛ 204 lajɛ). 

Farafinna a bɛ fɔ sida ma ko fasalibana barisa ni a bana juguyara 
cogoya dɔ la, banabagatɔ bɛ fasa. Mali la dɔw bɛ sida wele ko 
siban walima sidan ka sababu kɛ ko sida ye bana kɛnɛyabali ye. 

2 A furakɛcogo 
Tubabufura fara farafinfura kan, fura ma se ka sɔrɔ min bɛ sida furakɛ fɔlɔ. Nka fura wɛrɛw bɛ 
se ka di sidatɔw ma walasa u fari ka se ka bana tɔw kɛlɛ. O fura ninnu bɛ wele ko anti 
eretorowiro (antiretroviraux), wa o fura ninnu bɛ kɛ sababu ye sidatɔ kɛnɛman ka to ani ka mɛn 
si la ka bana to a la (aw ye gafe ɲɛ 398 lajɛ). 

Bana wɛrɛw bɛ sidabanakisɛtɔw sɛgɛn, o de kama u caman bɛ kotirimokizazɔli (cotrimoxazole) 
ta don o don walasa ka o banaw kunbɛn (aw ye gafe ɲɛ 357 lajɛ). Aw bɛ aw jija ka bana bɛɛ 
furakɛ: 

 Ni kɔnɔboli don, aw bɛ kɛnɛyaji min (aw ye gafe ɲɛ 152 lajɛ). 

 Ni safa don, aw bɛ wiyolɛ d zantiyani (violet de gentiane), nisitatini (nystatine) walima 
mikonazɔli (miconazole) ta (aw ye gafe ɲɛ 232 ni 372 lajɛ). 

 Ni kurukuruw don, aw bɛ asidi tirikulorasetiki (acide trichloracétique) walima podofilini 
(podophylline) ta (aw ye gafe ɲɛ 292 ni 359 ni 309 lajɛ). 

 Ni farigan don, aw bɛ ji caman min, ka asipirini (aspirine) walima asetaminofɛni 
(acétaminophène) ta ani ka fini su ji la ka o da aw fari kan walasa ka fari suman (aw ye 
gafe ɲɛ 119 ni 120 ni 121 lajɛ). 

 Ni sɔgɔsɔgɔ don, aw bɛ ji caman min wa ni disidimi don, aw bɛ banakisɛfagalan ta (aw 
ye gafe ɲɛ 251 lajɛ). 

 Ni sɔgɔsɔgɔ walima farigan tɛmɛna dɔgɔkun kelen kan, aw bɛ taa dɔgɔtɔrɔso la walasa 
ka ladilikanw sɔrɔ ani ka sɔgɔsɔgɔnijɛfura sɔrɔ barisa nin bana ninnu ka teli ka 
sidatɔ minɛ (aw ye gafe ɲɛ 179 ni 180 lajɛ). 

 Ni ŋɛɲɛ walima kurukuru don, aw bɛ ŋɛɲɛfuraw ta (antihistaminiques) ani ka 
banamisɛnw furakɛ. 

 Aw bɛ joli bɛɛ furakɛ (aw ye gafe ɲɛ 88 ni 89 lajɛ). 

 Fari kalankalan don, aw bɛ gafe ɲɛ 204 lajɛ. 

Aw ka kɛnɛya sabaticogo dɔ fana ye dumuni nafama dunni ye (aw ye sigida 11 lajɛ); ka dɔlɔ ni 
sigarɛti ni a ɲɔgɔnw dɔrɔgu bɛɛ ye ka u to yen; ka tila ka aw lafiɲɛ ani ka sunɔgɔ ka ɲɛ, o bɛɛ kɔ 
ka fugulan nafana don kafoɲɔgɔnyaw waatiw la. 

Kun tɛ a la ka sidatɔw bila ka da u kelen na. U wolo walima u ninakilitɔ tɛ se ka sida lase mɔgɔ 
wɛrɛ ma. Nka farigan juguman, kɔnɔboli walima bana wɛrɛ bɛ mɔgɔ minnu na, olu ka kan ni 
furakɛli kɛrɛnkɛrɛnnen ye. A tigi somɔgɔw ni a teriw bɛ se ka a dɛmɛ ni hakilisigi kumaw ye, 
min bɛ a to u fari bɛ sidabana kun. 

3 Yɛrɛtangacogo sidabana ma 
Hali bi, kunbɛnfura fosi ma sɔrɔ sidabana la. 

3.1 Sidabana yɛlɛmali kafoɲɔgɔnya senfɛ, o bɛ se ka bali cogodi? 
 Ka dan kafoɲɔgɔn kelen ma, ani ka tilen i kafoɲɔgɔn ye. 

 Ka waleyaw kɛ kafoɲɔgɔnya waati, faratiba tɛ waleya minnu na (aw ye gafe ɲɛ 290 
lajɛ). Fugulan nafama donni bɛ sidabana yɛlɛmali farati dɔgɔya. 

 Ni dilannabana dɔ bɛ aw la, aw bɛ o furakɛ joona. 

3.2 Sidabana sɔrɔli minɛn nɔgɔlenw ni joli fɛ, o kunbɛncogo: 
 Aw kana sɔn pikiri ka kɛ aw la ni aw dalen tɛ a la ko pikirikɛminɛnw banakisɛ fagalen 

don. Kɛnɛyabaarakɛlaw man kan ka biɲɛ kelen kɛ ka mɔgɔ fila sɔgɔ abada ka sɔrɔ u ma 
a tobi ka a banakisɛw faga (aw ye gafe ɲɛ 74 lajɛ). 

 Aw kana dɔrɔgu pikiri kɛ aw yɛrɛ la. Ni aw ma ɲɛ a kɔ, aw ni mɔgɔ kana jɛ biɲɛ kelen 
na, foni o ye a sɔrɔ aw ye a ko ni jawɛliji ye, walima ka a tobi jikalan na miniti 20 
(mugan) ɲɔgɔn; 

 Aw kana aw kunw di ni lamu kelen ye; 

 Aw ka da a la ko bolokoliminɛnw, tulosɔgɔbiɲɛw, dasusubiɲɛw ani ladalako wɛrɛw 
kɛminɛn banakisɛw fagalen don; 

 Aw kana sɔn joli sɛgɛsɛgɛbali ka kɛ aw la, walima aw bɛ aw balima wala aw teri dɔ joli 
kɛ aw la, aw dalen don a la ko sidabanakisɛ tɛ min joli la (nka, o don ka gɛlɛn ni a ma 
jolisɛgɛsɛgɛkɛ). 

 Ni aw bɛ mɔgɔ dɔ joli furakɛ walima ka a farilaji jɔsi, aw bɛ aw jija ka gan walima mana 
don aw tɛgɛ la. 

3.3 Sidabana yɛlɛmali den na ba fɛ, o kunbɛncogo 
Ni sidabana bɛ musokɔnɔma na, a ka kan ka a dɔn ko a bɛ se ka a yɛlɛma a den na. Walasa ka 
kunnafoniw sɔrɔ sidabana yɛlɛmacogo la den fɛ, aw ye gafe ɲɛ 398 lajɛ. 

4 Musow ni baw ka kɛnɛya 

4.1 Kɔnɔmaya 
Kɔnɔmaya tɛ ba ka sidabana juguya, nka gɛlɛyabaw bɛ 
se ka ye kɔnɔmaya waati ni sidabana bɛ ba la. A bɛ se 
ka: 

 Kɔnɔ tiɲɛ (den ni ni tɛ wolo); 

 Banamisɛnniw sɔrɔ kɔnɔmaya kɔfɛ, bana minnu 
kɛnɛya man di; 

 Jigin ka sɔrɔ a waati ma se, walima ka den 
banabagatɔ wolo. 

Ni gɛlɛya bɛɛ dɔnnen kɔ, a ka di muso sidatɔ caman ye 
ka kɔnɔ ta ani ka den sɔrɔ. 

Ni muso b’a fɛ ka kɔnɔ ta, nka a tɛ a dɔn ni sidabana bɛ a kafoɲɔgɔn na, u fila bɛɛ ka kan ka taa 
dɔgɔtɔrɔso la ka u joli sɛgɛsɛgɛ. Ni u tɛ se ka o kɛ, muso bɛ se ka ni waleya ninnu kɛ walasa ka 
sidabanakisɛ yɛlɛmali farati dɔgɔya: 

 
A ka kan muso kelen kelen bɛɛ ye ka a 

ka kɔnɔmaya  ni kɔnɔta waati latigɛ. 

 Ka kafoɲɔgɔnya kɛ a ka kɔnɔta waatiw la (aw ye gafe ɲɛ 999 lajɛ). Waati tɔw la, a bɛ 
fugulan nafama don walima ka waleya wɛrɛw kɛ, farati tɛ waleya minnu na. 

 A kana kafoɲɔgɔnya kɛ abada ni dilannabana yɛlɛmata dɔ taamasiɲɛ bɛ a la 

Musokɔnɔma bɛɛ ka kan ka u joli la CD4 sɛgɛsɛgɛ ka bana kɛlɛlanw jateminɛ (aw ye gafe ɲɛ 
999 lajɛ). Ni CD4 hakɛ ma 350 bɔ, a ka kan ka furakɛli kɛrɛnkɛrɛnnen dɔ daminɛ, a bɛ fɔ min 
ma ko ‘ARV’ a yɛrɛ ka kɛnɛya kɔsɔn. Ni a kɔnɔma don ani sidabana bɛ a la, a ka fisa a ka a 
janto a yɛrɛ la – ka dumuni dafalenw dun, ka bana tɔw kunbɛn ani ka u furakɛ (i n’a fɔ 
sumayabana) ani ka a ɲini ka sidabana furakɛ. 

ARV furakɛli bɛ ba lakana ani ka den ka kɛnɛya sabati. 

Den bɛ se ka bana sɔrɔ ka a to denso la, jiginni walima sinji dili senfɛ. Ni furakɛli tɛ, den 
3 o den 3, den 1 bɛ sidabana sɔrɔ. Fura kɛrɛnkɛrɛnnenw (ARV) bɛ se ka ba lakana ani ka 
den ka sidabana sɔrɔli sababu dɔgɔya. Aw bɛ fura ninnu tacogo kunnafoni ɲini 
kɛnɛyabaarakɛla dɔ fɛ, min ka kalan ɲɛsinnen don den ni ba cɛ sidabana yɛlɛmali ma 
kɔnɔmaya ni jiginni waati. 

Ni sidabana bɛ ba la, den bɛ se ka bana kɛlɛlanw sɔrɔ a fɛ, nka a ma teli ka banakisɛ 
yɛlɛma a la. Ni sidabanakisɛ sɛgɛsɛgɛli kɛra, a bɛna ye ko a bɛ den na ka da a kan ba ka 
banakɛlɛlanw bɛ to den joli la fo kalo 18. O kɔfɛ, ba ka banakɛlɛlanw bɛ tunu ka bɔ den 
joli la, ola, ni sidabanakisɛ ma to joli la, sidabana tɛna ye den na. Yɔrɔ dɔw la, den joli bɛ 
sɛgɛsɛgɛ ko kura a dɔgɔkun 6 ka a lajɛ ni sidabana tɛ a la. 

4.2 Jiginni 
Den ka bana caman bɛ sɔrɔ jiginni de senfɛ. ARV furaw tali ka kɔn jiginni ɲɛ walima jiginni 
kɔfɛ, o bɛ se ka ba ni den fila bɛɛ lakana. Bana ka teli ka yɛlɛma ni ji bɛɛ bɔra den kan lɛri 4 ka 
kɔn jiginni ɲɛ, walima ni muso joginna ani ni joli ni musoyalaji dɔw sera den ma jiginni senfɛ. 

Banamisɛnniw bɛ se ka juguya jiginni kɔfɛ ni sidabana bɛ ba la. Ola aw ka kan ka taa 
dɔgɔtɔrɔso la joona. 

4.3 Sinji dili 
Den bɛ se ka sidabana sɔrɔ ba sinji fɛ. A yɛlɛmali ka teli ni bana kɛlen kura don ka ba minɛ 
walima ni bana juguman don. Waleya dɔw bɛ yen, muso 
sidatɔw be se ka minnu kɛ walasa bana kana yɛlɛma den fɛ: 

 Ka ARV furaw ta walasa ka ba ni den lakana (aw ye 
gafe ɲɛ 999 lajɛ);  

 Ni den bɛ sin min, ba ka kan ka a kɛ cogo bɛɛ la a 
sinnukun kana pɛrɛnpɛrɛn ani ka joli bɔ a la (aw ye gafe 
ɲɛ 999 lajɛ). Ni aw ye o taamasiɲɛ dɔ ye aw la, aw bɛ 
aw jija ka taa dɔgɔtɔrɔso la; 

 Ni aw ye joli walima safa ye den da kɔnɔ, aw bɛ o 
furakɛ joona (aw ye gafe ɲɛ 999 lajɛ); 

 Aw bɛ dumuni wɛrɛw di den ma, i n’a fɔ dennɔnɔ, aw bɛ 
se ka o kɛ fo waati jan. 

Yɔrɔ caman na, kɔnɔboli ni balodɛsɛ ka teli ka denw minɛ ka a 
sababu kɛ ji nɔgɔlenw ye. Olu farati ka bon den ma ka tɛmɛ 
sidabana kan u kalo 6 fɔlɔ kɔnɔ. O kɔsɔn a ka fisa sidatɔ ka sin di a den ma. Kalo 6 kɔfɛ, aw bɛ 
dumuni wɛrɛw fara sinji kan ani ka den dabɔ a kalo 12 ni a se bɛ aw ye ka a balo ka ɲɛ (aw ye 
gafe ɲɛ 999 lajɛ). Den dabɔli bɛ se ka mɛn senna tile 3 fo dɔgɔkun 3. 

4.4 Ka ŋaniya siri den baloli la sinji la 
Kɛnɛyabaarakɛla min ka baara ye denyɛrɛniw balocogo ye ani ka 
banaw kunbɛn, u bɛ minnu sɔrɔ u baw fɛ, o tigi bɛ se ka 
musokɔnɔma dɛmɛ ka nin jateminɛw kɛ: 

 Yala sigida la, banamisɛnniw ni kɔnɔbolibana walima 
balodɛsɛ bɛ denmisɛnniw minɛ ka caya fo ka se u fagali ma wa? 
Ni o ye tiɲɛ ye, sinji bɛ se ka kɛ o kɛlɛfuraw la ɲuman ye. 

 Sidabanafura bɛ sɔrɔ sigida la wa? o bɛ a to denba sidatɔ 
bɛ se ka sin di den ma. 

 Nɔnɔ walima dennɔnɔ saniyalen nafama bɛ sɔrɔ sigia la 
wa? Denba mako bɛna jɔ nɔnɔ na kalo 6 kɔnɔ fo ka se kalo 12 
ma, o dun musaka ka bon. Aw ka kan ka aw dege den ka dumuni 
dilancogo ɲuman ni a dili la den ma, ola aw mako bɛna jɔ ji 
sanuman wulilen ani minɛnw na. Bagan nɔnɔw tɛ se ka den nafa, 
o kama aw kana u di den ma fo ni aw dɛsɛra. Aw bɛ witamini ni 

sukaro ani jisanuman fara a kan. Aw bɛna nɔnɔ dicogo min matarafa, aw bɛ o kunnafoni 
ɲini kɛnɛyabaarakɛla dɔ fɛ walima aw ka gafe ɲɛ 999 lajɛ. 

5 Sidabanakisɛ tigilamɔgɔ walima sidatɔ ladoncogo 
Aw bɛ se ka sidatɔ furakɛ ka a sɔrɔ a ma degun lase aw ma. Sidabanakisɛtigilamɔgɔ ni sidatɔw 
ka kan ka ladon damu ni hakilisigi kɔnɔ. U mako bɛ dɛmɛ na fana ka se ka balo ɲuman ni fura 
sɔrɔ. 

Ni farigan juguman ni kɔnɔboli walima farifanbɛɛdimi bɛ u la, o bɛ a jira ko u mako bɛ dɛmɛ na 
saniyako ta fanfɛ. A ka ca a la, an bɛ se ka o dɛmɛ don u ye ka a sɔrɔ a ma baasi lase an ma. 
Walasa ka sidabana bali ka jɛnsɛn, aw kana ɲinɛ: 

 Ko joli, joginda, banakɔtaa jolima walima fɔɔnɔ jolima, o fɛn ninnu bɛ se ka kɛ 
sidabanakisɛ jɛnsɛnni sababu ye. Walasa aw kana maga banabagatɔ farilajiw la, aw bɛ 
gan walima manaforoko don aw bolo la ani ka to ka aw tɛgɛ ko tuma ni tuma. 

 Finiw, dara ni seriwiyɛti nɔgɔlenw walima u jolimaw ka kan ka ladilan ni yɛrɛ kɔlɔsi ye. 
Aw bɛ u ko jikalan na ni safinɛ ye walima aw ka u ko ni jawɛliji ye. Aw kana o finiw ni 
sokɔnɔfinitɔw ko ɲɔgɔn fɛ. 

Ni bana sera yɔrɔ dɔ ma, an tɛ se ka fɛn kɛ tuguni walasa ka sidatɔ furakɛ. A tigi somɔgɔw ni a 
teriw bɛ se ka a dɛmɛ ni hakilisigikumaw ye sani a ka saya don cɛ (a ye gafe ɲɛ 330 lajɛ). 

